
  MAE ANUDAN




  Na huni kuin xuku betsabudan hiweabuki itsas kabudan maetibi anudan hene Hubeya inun Yudua kexa, kadiu inun pidu ika dabe anu hiweabuki, ha mae anudan. Habiati mae xadabu tanakadan en 6 midu yuda itxapabu inun en 75% tanakadia, habiasbudi hayabuki ukedi kadiubu udidan. Huni kuinbudan habia na dasitibi haskamaken ikakai xukutibibu hayabuki enayabu habias hantxa keskadibudan. Haki ketaxameabudan 30 xuku dakibuki. Na hawenabubedan ikubainkanikiki habia mae kesuakeakea anu Kadiu, Budibia inu Pidu anudan. Ha ikakai haida xinan unanaibu habias hantxa xukuabudan Pidu anuabuki.

  HUNI KUINBU HAWEN HANTXA PEPATI




  Hantxa kene timaki. Hantxa kenetiki,


  timabainkindan


  Tima benuakeakeidan… anikatun ha akai keska


  Basnun Pudu, keskakin hantsedi bexeikiki hawen


  kemun hiweakindan.




  ROLAND BARTHES




  Hawada yui kayabindan, haskadada mae hidabi anu nun hiwemis yuibaintiki. Nuku anu ititian inanikiki naexpatibidan, hawen ha uinti inun xinankin, akaidan, unanmakin, txaipa wamabainikiki, yudabun xinankididan.




  Na eskadan hantxa inun beya inun miman xiadabudan, imisbuki. Pakubainidan unu betsaki tekidan, idiaikiki mestentan uini kaidan na xinantin wen, taeyuadan. Habia beyawen ikidan. Hanua yudabu mae anuabunkidi, haskadada imisbu tapindan.




  Hanua dami wakin haskadakidi yuiama inibu yui txaipa wabaintiki. Hanua ha naman beya nabuwen kedex wakin, aka. Watiki mae xukua hiweabundan. Haska xinanti ewa wakin inun hawada. Hanus itxa wakin, hau ha mae anu hiweabu. Na maiwan hidabikidi hau mae anuabu xukununbundan.




  Walter Benjamín, El narrador (Inibu yuinika, 1936) ana yuiikiki. Na miyuiadan hawendi dami wakin, aka. Hanus itxa wakindan menekin keyuikiki. Ha xinankin betxipaixun bikindan inibu yuinika inun ninkanikabudan, tapina haya wakindan, hanus besti wakindan. Haska xinankin tapin dua kabixudan haya katsi ikikiki, kuxipai ewa haidaidan. Hanua, ma nun udamabudan kenedan kenaikiki miyuitibidan, hantxanais, yuikindan, tapinkindan ha hakimataskatimadan __ unu txai haida kamiski haskatan iyake-iyakemisbudan Europea kidia ikidan. Hanus ketaxameaki beyatibi unantinan katsidan. Hanua yubatibididan. Nawan beyadan, itxapa xiadabuki ha iki itimaskaakeakei. Habiabus imisbuki bai wanikabukidi pewaidan. Neaki hatun miyui kenedan huni kuinbun hantxa yui betsa keneaibudan, xinan kayatandan. Na hantxa mabu hawen dua kene meketikididan, beyatibidan, hanua enayai huni kuin haidai haskas katsidan. Haska ha betsatibi hayaki ma benui keyu katsis ikaidan. Ana xinandiaikiki hawada mestenaindan. Uke betsa, dasi husikiki, mimanikaidan.




  Haskadada nantakeabun beyadan, na hantxa hawen keneti aka, keskadan. Hanua betsadan, ibubis xinankin abainikiki kenebainkindan, inibukidi benibainki kedex wakindan. Tadi hantxa ninkatan yuibainti inun hantxa yui betsa beyawen keneadan akaki tapinkin kasmai kenenibu huni kuinmatun, akaibudan, SESCsin unanikiki. Na xabakabi uinmanankindan, yuinikatun akikiki mae anuabun xinanwendan. Haska bikiki unanepakin, eska wakin netaikiki. Pe haida kenekindan hantxa kuinwen yuidan, miyuitibidan. Benuama mekekindan, na pepabu inibukidi yuikindan.




  DANILO SANTOS DE MIRANDA




  Sesc-SP hawen xanen ibu (Kadiu anudan)

  UINMATI




  Beyati inun hantxati dayatibudan, hawen ‘unantidu’ tapinbainkin beyawen inun hantxawen hawen dayatidan. Txipu na nawa unantidu nawa betsa unantidubu kenexunmis hawen tapinadan. Na nawan dayati pepa haidaki, habias hawen dayati beya inun hantxa adutidan hatidi besti hayaki. Nawan xinanti betsaki, haskaken nukun beya inun nukun hantxa unanti bitiyadan tsinkikunbainikiki. Beya inun hawen hantxa benuaidan, DoBeS anu Volkswagen Inanakeaketi (Adimaun mae anu) beyabu inun hawen hantxabu una waakeakeakin itxaxun akunbaina.




  En benima ewapaaki, na Huni Kuin Hiwepaunibuki miyui kenetiwen, hanuxun huni kuin hawen xinanti, hawen xenipabu unanti hantxaaibuki. Beya betsabu hiweabu, namakis unantidubu, xanen ibubu dayatidan, inun kadiu inun piduanu yudabu, dasibis nukun xinan inun nukun beya uinma katsi ikai. Beyatibi hadidi hiwea betsaakeakea nuku uinmamis. Nukun xinan kayabitibi nukunadan nukun yuda kayabiwen hawen pepakin, saakin beya betsa-betsapa uintiki hakididan.




  Nukun yudabu xinan keska nukun xinan pepa haida wakunbainmiski, haska wakin uinkin betsa-betsapawen. En yununika xanen ibu na hanua hantxa dayati hiwe ewapa Max Planck hanuxun yudabukidi dayakin pewakin tae wabaindan anua. En benimai na nukun hiwe ewapa yusinti anuxun medabe wa katis ikai, ha pewaakeakekin, na hantxa kene inun huni kuinbun beyakididan. Dasibi inanbainkin ha huni kuinbu mae anuabun hui kayabiwen dasibibun hau ninkaxanunbun dasibi mai hidabi kesu kaakea, anuxundan.




  BERNARD COMRIE (BINADU KUNDIKI)




  Max Planck hiwe (Huxu nawa betsa anudan)

  HUNI KUIN MIYUI YUINKABUKI




  Huni kuin bai, yumei, hiwei pakubidannibu. Hakidi nun uinmaai hatun miyuidan, dayadan, beyusdan, yami nawabuki nukunibudan. Huni kuinbu hiwekin, hatun bake yume waadan. Haskaken uinmakin, txanikin, nukun bakebu dama yumeaibu, inun yumexanaibu, nun hatu yusinkubainxanai, nukun xenipabu haskapaunibukidi, nun hatu kenemaai inun nun hatu yusinai nukun beyakididan. Na una kenedan nukun xenipabukidiki inun na habiatian nun hiweakididiki. Hamen akama nukun bake pexe mixtin dama yumeaibu, yusinnanbun hatu yusinnundan. Haskaki nukun xenipabukidi, ha hakimayamanunbundan. Haskaken, na maikidi eskadabes nun uinmaai, nukun bakebun uinkin, yuikin, kenekin, tapinkin, ha hakimayamanunbundan. Nun haska wamaken, haskatan nunkun bakebun tapintidumaki. Hakimakanikiki tsuan hatu xabakabi uinmakin, yusinakeaketimadan. Nukun xenipabu ipaunibu haskatan nun hatu ana ninkakin, uinkin, nun waamaki. Txidinkididan, ha metsa katsi yutxiwen hama mekeidan, muka metan, dunumetan samakeidan, samakeidan. Eskatian ana haskabumaki, ana ipaunibu keskamadan, akin betsa waakeakemisbuki, nixpu pimadan, katxa nawadan, hai ikadan1. Haskawen taexun na una kene wa katsi nun ma tae waai. Haskawen hiwexun, nun amistibi xabakabi ibubis uinkin, hawen yusinnanantidan. Xane (Texerino), Dabe hantxa yusinti. Mudu (Alberto), Huni kuin beya dayanika.

  HUNI KUIN HIWEPAUNIBUKI




  NA UNA UINMATI




  ELIANE CAMARGO, XANEN IBUDAN




  Kene katukeakekebaina itxapa huni kuinbu hiwei haskanibuki Pidu anudan. Dabe kene mamakia itxapabu Huni hantxa kuin una kenen Kapistadanun (João Capistrano de Abreu). Ha kadiu miyui dayanika na una keneni aniki uatian badi tsaiska ikunkidanadan. Miyui itxapadan Idiani inun Badabada hatun hantxa binikiaki. Na kene miyui paxkadan ma uinabuki kenekiadan na huni kuinen beya miyui haskanibudan. Kapistadanun hawendi keneni bainti paxka hawen pewati kene, hanus pewakin ana yuikin yuikubaintidan. Miyuibainkindan xabakabiwendan na paxka ha yuinikatun unankin pewanundan na ibainibu kididan.




  Na xinan haki dasi wakatsidan huni kuin Xane (Texerino Kirino) inun Mudu (Alberto Roque) hene Sinatapa mae inun Takada bene keunia anuabun, na haskatibi paxka hantxa eskadabes yuiakeaketi kene hatun hantxawenki. Nun yuitiduki na eskadan ma tae waabuki xinantan habun kene yuiti wakanaidan.




  1. Hai ika, na beyus juni kuin betsanaki, kudina inun yami nawabunadan

  Na una uinmati meken besti paxkati hayaki.




  PAXKATI 1




  medan anu, Xenipabu huni kuin hiwepaunibu, hatun xubuwandan, hiwea xenidan haskatan yuda pipaunibudan hanua hatun nabu mae anua.




  Haskai hiwetikidi yusin kubainnibudan.




  PAXKATI 2




  medan anu, Huni kuin yami nawaki nukunikiaki, yuikiki eskadabes hatube ha inibudan Yami Nawabu inun huni kuinbudan.




  PAXKATI 3




  medan anu, Huni kuinen nawa kayabiki nukukunibukiaki, huni kuin huxu nawaki nukuni besta huni kuin Adimaunki nukunibuki, 1951 tian Xapuya anudan.




  PAXKATI 4




  medan anu, Nawa anua, miyui Kadiu anu kaima, Hiu Badanku anu inun betsa Saun Paudu anu buyamabuki.




  PAXKATI 5




  medan anu, Paxkanibudan, huni kuin beaakeaketandan hatidi hene betsa Badiya (Inbida) anu bununbun betsadi Kuxuya anu (Pudus) bunibuki.




  Hakatxu henedan. Kene hawen henea yuiti uinmaikiki hatida hui kenekin senen wakin mae waakeakekin yuia kekunbaintiki eskadabes, inun yui kuin kene unanti dabe inun besti hantxaki: hantxa kuin, piduanun hantxa inun kadiun hantxadan.

  HUNI KUIN XUBU ANU HIWENIBUKI




  Huni kuin ni medan hiwea, hatun hiwedan eskaki. Hawen hiwe ipauniki hawen kena xubuwanki. Habias txitxinaya watan unu mai anuxun, xenpan xewakin. Dintu wakin, itsa watan ipaunibuki. Na ainyabutibi inun bakeyabutibidan, hatun disidan ukedi tewei ukedi tewei, unu desekantitibi ipaunibuki. Hanua namakis hatun baikadan, habia hiwe uke medandan baika ipauniki.




  Hanua beyus katsi bai wapaunibuki: txidimdan, buxka waidan, buna waidan, pia atxiadan. Beyus betsa-betsapa wai, hiwekunbidanabuki. Hanuadi hatun hiwetibidan, dintu xuitibi haya ipaunibuki. Hanu kainaibu inun hanu isuni, puiaibudan, hatun txidan hati hiweabuti, txi ketiakeakebudan. Ha hiwe kenadan, tae txitxukuyadan (kupixawa), haska wapaunibuki. Hanua beyusi dumen iki, kenanametan pii, uxaibu hatu kaxin pipaunibuki, hatun txi ketiamadan. Hanuxun ainbun bawanubun. Hunibu dayatan hiwea, bakeyatan hatu yume waai. Hiwekubidanabuki.

  Beyusidan hatun hiwe uke medan inun xabaka anu ipaunibuki. Ainbu beneya wakin, huni ainya wakin, xanen ibu inun huni dayakapabun hatu yusinkin pena wapauniki. Hanua piaya kaxun yuinaka tsakaxun itxa waxun hatu pimaikiki. Ainbu disi kenenun hunin bai dayamiski. Huni dayanika ain dabeya ainbu keneya bene dabeya.




  
[image: Image]





  PORTUGUÊS | ESPANHOL




  TADI UMA NUN BAAKI




  Tadi uma nun baaki, ni txixte hayamadan. Hunibudan nukun hina nixiwen txinexeketi watan. Nun nexapaunibuki nixi ewapawendan, ha bibidan hina bunexkindan. Ainbuaibudan tankaya ipaunibuki, putsiti batxidan. Haska sawetan hawen duai nanen kenei, nixpu pi, maxewen kudaxki. Hawen dua mapupaunibuki huni kuin manandan hiwedan.




  Xanen ibu besti tudu tadi haya ipauniki keneyadan. Beyuskin sawepaunibuki. Hatidibudan beyusi dasibi ikidan. Hepe txipa watan apaunibuki. Hunibu inun ainbuabudan.

  HUNI MAWA PIPAUNIBUKI




  Eskapaunibukiaki, mawabu, hatu pikindan, mawaa, hatu pikindan Hatuki sinatakin, sinatakin, hatu daun waabu, daun waabu, mawabu, hatu apaunibukiaki.




  Pikindan, huni dayakapa. Huni dayakapa ha mesti tamawan waima. Ha mesti baiwan wai, taexun daunpaunibukiaki, daun waabu bai namaki. Hawen mipeu, tama tetun kepia, hawen peutiki, hawen peutiki daun akabu, mawaa, habia hutans:




  «En yunaaki, ika, en enki», ituxipaunikiaki.




  Hanua ha «en iki», mexu medan mawaa, kaxanunbu. Unu mexu badi manananbi, debua.

  Debua maxtexun sebixun, sebikin txitunku wabain. Kenti ewapaki naneabu. Kenti dama, kenti pexaaya ana kenti ewapa haidaki. Nanexun unpax tsitusabu.




  Ha huni bawakin, pitxanxun kadu ukedi txibu ketinkin ukedi ketintan. Nixi dispiwen, ha kenti puneaxun akabu.




  Kaxaxinnunbun da wai, sain ikin. Kaxaxinnunbun hawen nabu kaxai, hawen ain kaxai, hawen bakebu kaxai. Bibiski iki, bau-bauiki ipaunibukiaki. Haskaxini mexukidi penama pixin bekanxun. Hakixun xatepaunibukiaki. Pi katsidan. Ha pi katsi. Hatiditun hawen meken yauxinai, hawen buxka yauxinai:




  «Ean hawen mapu, en xeaai», ika.




  Yauxinaibu, hatiditun hawen buxka bikindan, (hawen) pabu, xadabu yauxikin apaunibukiaki. Nami yuda mawa piadan, piti xeniwen bawaa itsakiaki, yudadan mudisdan.




  ---




  Hanuxun hawen xau itxa waxun kuatan, denetan. Dasibi itxabain mituxun, ha hawen xau denewen yuinaka betentan pitan. Habianu penpemen itan kaxapaunibuki.

  YAMI NAWA MAWA PIPAUNIMABUKIAKI




  Yami Nawa hawen hiwe anua huni kuinen tsakaxundan.




  Ainbu hawen bakebe tsakaama hawen bakebe atxixun, hatun hiwetan iyuxun, hantxa yusinkin tapinmanibukiaki. Beya wakindan, hantxa kuindan tapinmakindan, haska waa, hatube hiwenikiaki. Dayaxun pimabudan. Huni kuin keskaidan. Yami Nawa mawaaya hawen yuda piama, mai wanibukiaki. Habia, hawen hiwe anu mai wanibukiaki, kaxatandan, habia hiwe namakidan.




  Yami Nawa huni kuin bake wadan huni kuinmaki. Ha bakedan mawadan piisbumaki hawen nami betsaki buins itsadan. Nami betsadan nuemaki, paismadan. Yami Nawa tsakakindan, hamenma, hawen mabu binun, iwanan, apaunibuki, duedan, matxatudan, nupedan, manedan. Eskatian ana haskaama, nun medabe katsis ikai.

  MANE TSAUNI ANU HIWENIBU1 




  Epa mestebu, ewa yuxabu hatun hatu yunuaidan. Hatun hatu hiwekindan, epa mestebudan. Hatun hatu tsumadan, hatun hatu yunumamisdan. Epa mestebu ha mesti hatun hatu yunuaidan, hatun hiwe dasi hatu yunuaidan, ha mesti mae dasi yunuaidan, epa mestebudan hatun hawen nabu tsumaadan. Hatun hatu bai wamakin, hatun hiwe wamakin, hatun hatu yunu banamakin, hatun hatu yunuaidan.

  Epa mestebudan mawa pepadan hatun hatu tsumaxuna. Hatun hawen nabu hatu yunu inankin, hatun kenu inankin, hatun hatu due inankin, hatu matxatu inankin, hatu nupe inankin, hatu tadi inankin, hatu disi inankin, hatun bin tae inankin, yunu inankin, hatu mane inankin, hatu xukiti inankin, hatu kenti inankin, hatu xumu inankin, hatu kentxa inankin, hatu kenpu inankin, hatu bixtu inankin. Hatu mabu dasi inankin. Hawen nabu hatun hatu mabu inanmisdan.




  Epa mestebu mawa mabuyadan, mawa yunuyadan, hatun hawen nabu hatu yunu inanmisdan. Hatu yunu inankin, hatu xeki inankin, hatu tama inankin, hatu atsa inankin, hatu kadi inankin, hatu pua inankin, hatu yubin inankin, hatu nixi badan inankin, hatu badan inankin, hatu yusu inankin, hatu yuxu inankin, hatu maxe, hatu xapu inankin. Epa mestebudan hati hatu inanmiski yunudan. Hati hatu inantan, hanunkain hatu pia inanmiski.




  Pia hatu inankin, paka hatu inankin, banin hatu, kede hatu inankin, hatu txada inankin, hatu paspi inankin. Hati hatu inantan, hanunkain kanun hatu inanmiski. Kanun hatu inantan, dispi hatu inanmiski.




  Epa mestebudan mawa mabuyaki, hatun hatu yunuaidan, hatun mae dasi hatu yunuaidan.




  Epa mestebudan hawen maewan hiweadan, hawen maedan hawen hiweadan. Mawa txakamaki hawen maedan, mawa xunpeki hawen maedan. Mawa mae kaya epa mestebu hawen hiweadan. Hawen maedan, mawa mae pepadan, mae ewapadan, mawa pedan, mae kenadan Mane Tsauniki, epa mestebu hawen hiweadan. Epa mestebu hawen hiwedan mawa peki. Hawen hiwedan namakiki, hawen hiwedan. Hawen nabu hiweidan, pasukidi hiwemisbuki, hawen nabudan. Epa mestebu hanu hiwea, mawa mae txakamaki, xun peki maedan.




  Epa mestebu hawen nabube hiweadan, hatun hatu yunuaidan. Epa mestebudan hawen nabu yunukindan, hatu yunukindan, hatu bai yunukin.




  «Yunukanwe, hatu wakin, bai wakanwe, hatu wakin, baka wakanwe, hatu wakin; pia wakanwe hatu wakin. Sinaama, mawa pei hiwekanwe hatu wakin; detenameama hiwekanwe, hatu wakin; matun ain deteama, pei hiwekanwe, hatu wakin. Matun ainbe pei hiwekanwe, hatu wakin; matun nabun ain tsumaama, pei hiwekanwe, hatu wakin; matun nabube sinaama, pei hiwekanwe, hatu wakin. Datenameama, mawa pei hiwekanwe, hatu wakin. Bai waxun, matun yunu banaxun, pi hiwekanwe, hatu wakin. Man hiwei, man pei hiwekendan, en peai. Man detenameama, pei hiwekendan, en matuki peai. Man detenamei, ebe hiwekendan, en matube hiweama, en matu nanta nitxina man nanta hiwenundan. Man ebe hiwea, detenamei, hiwekendan en matuki peama, en matu txai yunua, man txai hiwetiduki. Habin man detenameama, pei ebe hiwekendan en matube hiwei, peai». Hatu haska watan, hatube hiwemiski epa mestebudan. Epa mestebudan mexu medan uxaxini, xabakidanaya, bestekanwe, hawen nabu besten watan, hatu yunumiski, epa mestebudan.




  «Bestenkanwe, en bakebun, hanun bestenkanwe. En bakebun, ma xabakidanaki, hanun bestenkanwe. En bakebun, bestexun, man nama txakaa ea yuikanwe. Man namai pea ea yuikanwe bestenxundan.




  En bakebun, xabakidanaya, man uxadan ma nama txakakiki. Xabakidanaya, hanun bestexun, man nama txaka ea yuibainbainkanwe. Man nama txakadan, man nama txaka man yuiama, hakima, man kaa, man dayadan, man detetikukidan. Habin man nama yuiadan, man deteama itiduki.




  En bakebun, hanun bestenxun, matun nama yuikanwe, hatu wamiski epan mestebundan».




  Epa mestebu hadukun bestexun:




  «En bakebun, hanun besten akeakekanwe, hatiditun bai wanun, hatiditun yununun, hatiditun yuinaka detenun, hatiditun baka wakanwe, hatu wamiski epa mestebundan».




  Hatu haska wamiski hawen nabu yunukindan. Habin ewa yuxabundan ainbaibu yunumiski, ewa yuxabundan.




  
[image: Image]





  «En bakebun, matun benebun bai waaya, matun benebun yunuaya, matun benebun yuinaka deteaya, matun benebun baka waaya, matun benebun matu dayaxunaya, matundan kenti wakanwe, xumu wakanwe, kentxa wakanwe, kenpu wakanwe haki pitidan. Habin man kenti uma, xumu uma, kentxa uma, kenpu uma, matun bene matu yunuxundan, man hawaki pitimaki. Disi wakanwe, tadi wakanwe, batxi wakanwe. Matun bene dayaaya, dayadiakanwe. Matun bene matu dayaxunadan, matudan matun bene piti waxunkanwe. Matun bene dayai, bunimiski, matun bene piti waxunkanwe hau pinundan, hatu haska wamiski ewa yuxabundan». Hatu haska waa.




  «Mabex en wakin, atsa huakin, mani huakin, nixi badan huakin, xeki tubankin, tama tubankin.




  Piti txaka watan, mani huxin huatan, hati watan, hatun bene manamisbuki, dayatani huxun, pi benunbundan».




  Haskamisbuki en nabudan. Epa mestebu, ewa yuxabu hatun hatu yunu waidan. Haskamisbuki en nabudan.




  Hatixunki, yamaki.

  EN NABUDAN ESKANIKI, DETENAMEIDAN2




  En nabudan eskaniki, detenameidan. Pekan Nawa medan anu huima, Tene pia waaya, haki sina. Tene habiadiki sinadia. Habu dabe sinakainkainaya. Betsa pia waaya, habiatundi pia waniki, habu dabetan pia pia wakin, keyutan. Betsa kanum wanun, betsa binu wanun, habiatundi haxi sinaikiki. Haska wakin, keyutan, sinanibuki.




  Pekan huni betsabe naxi kaxun, yuinikiaki:




  — En ua huni betsa en detei kaai.




  En haska daki waa, eki sinaikiki.




  Betsa yuiniki:




  — Nukun nabu deteyamawe, miki sinamakidan.




  — Eki sinaikiki, en haska daki waa, eki sinaikiki.




  — Miki sinamaki, nukuki peikiki. Sinamaki, habin nukuki sinakindan nuku yuikeanai. Nukuki sinamaki, nukun nabu deteyamawe, nukube nuitapakanikikidan, nun hatube hiwe xadaidanundan.




  Yuikin, keyutan, naxikidani, beaibun. Hikituxixun, Tene huaya, habia yuinikiaki:




  — Mawa eki sina dakiai. Mawa pia dasi waai dukain, en dateamaki, en uini kanun.




  Mexukidi bestenxun, mabex akaibun, Pekan kenabu, yane huamaken. Mabex akin, keyuabu. Pekan mabex akama, sinaniki. Haska wakin Tene dete katsidan. Sinakin, ixtxiukain, hawen pia mexpuxun, txitimatan, Tene hawen txutxuki tsakaa. Tene bis, iwanan, paka tsekabaini, kuxiaya. Pekan txibani, sai-sai ikunkaini, pia txibanmakin, bixku akunbainaya. Haska Tene ana kuxitima, bis ika, tsauken.




  — Ea uin bekanwe. Na huni kuinen ua detei, kuxai bekanwe. Hawen ibu kaxaaya.




  — En bake Pekan ua deteikiki. Kuxatankanwe, hawen ibuan yunua. Huni keyatapatun binu nasabaini, kuxiaya. Hawen ibuan txi deke bibainaya.




  Huni keyatapadan, hawen kenadan Txitsatidan, Pekan yuia:




  — Nukun nabu deteyamananwe! Eandi mia kuxakikidan.




  Haska waa Pekan:




  — Ea hantxa wayamawe. En miadi tsakakikidan, aka.




  — Pekan, min eadi tsaka, haska pai ikai? Mia kuxanun, tenewe, Txitsatin aka. Pekan Tene kixiki tsakaa, haska kuxitima, bis ikaya. Huni keyatapatun kuxaa. Pekan bis ika, tin ikaya. Ana eska dabeki Txitsatin kuxaa, ha dapi binu nitxinbidani, hukidan; hawen ibu yuiniki:




  — Pekan, min bake mia deteai.




  En kuxaa. Dakakiki.




  — Habu xinanxun, isin tenenunwan, en bake besti ea detexuki habu tenenunwan.




  Haska waxun, hawen bake ikutanxun, disi tewexun, hawen bake datan. Hawen dabanan, hawen ibu piama, kaxawanaya. Tene yuiniki:




  — Eki dabanainki, kaxayamawe.




  En mawa isin teneaya, pia xui mawa isinikiki, en mawai eki dabanan iki. Kaxayamawe. Haska waa, hawen hawen ibu ainbu hawen bake ikua, kaxaaya. Hawen hawen ibu huni hukidan, ha dapi tsaua, kaxaaya, yuiniki:

  — Epan, enbe dabanan iki, kaxayamawe, en mawai kaidan.




  Hawen ibu huni hiwe betsa anu kaxun, hatu yuia:




  — En bake ea tsakabu, isin tenei, dakaakiki. Ea dau waxunwe.




  Haska waa. Huni betsa dau bibidan, hawen bake dau waa, yuiniki:




  — Min bakedan haska xuxatimaki, mawa isin teneikiki, mawaikiki, aka.




  Hawen ibu ainbu kaxaai. Heneamasken, hawen ibu huni kaxaaya. Tene yuiniki:




  — Epan, kaxayamawe, aka.




  Hawen ibu ainbu piama, kaxan waaya. Hawen paka xui buaya, yuiniki:




  — Ewan, kaxayamawe.




  En mawaamakidan. Dau waabu. Peniki.




  Habin huni piduandan Medan anu huimadan kuxaabu. Mawaniki. Ena umadan, kuxanibuki. Pekandan mawa huni sinatapadan. En nabudan haskaniki detenameidan. En ana hania yuitimaki, ma debuaki, hatixunki, yamaki. En ana hania mixinanmaki. Hatixunki.

  DETENUNKANWE3




  Hatu detenunkanwe. Nukun nabu deteniki. Detedianunkanwe. Nuku besti deteniki, nukundi detenunkanwe. Habudi en ena dasi mesti deteniki, eandi detediatannun habu nuitapanun. Nukun nabu itxa wananwe, nun detenamei kanun. Hunibu inunepabu hatu itxa wakanwe, nun hatubetan detei kanun. Hatu yuitankanwe, habu pia wanunbun, habu binu dikabi wanunbun.

  Hatu yuitankanwe pia menetan habu benubun. Yui xadatankanwe. Nukundi pia wanandanwe, pia mene xadatan nun txipekekaunnun nuku besti enama waniki. Nukundi habu tenewe. Nukundi nun yusinnun habu han tsidi habu tenenun.




  — Pia dasi wakanwe, pia menetan ea yui bekanwe.




  — En ma meneaki, hanun kananwe.




  — Nukun habu itxa wayukanwe, nun hatube kanundan. Nukun mesti nun kadan nuku detetidubuki. Nukun nabube nun kadan nuku deteama itidubuki. Habin itxapabu nun kadan deteama. Nukun mesti nun detetiduki. Hatun nuku deteama itiduki. Nukun mesti nun detei kanun. Hatu itxa wadikanwe nun kadinundan




  — Ma itxabuki, hanun kadinanwe. Mexukidi kanunkanwe. Mexu medan uxaama ikanwe. Habin man uxa nama txakadan matu detetidubuki. Habin man uxama, naxi pena man kadan, matu deteama itidubuki. Mexukidi xabakidanaya : keyuas, dasibi nenu itxai bexankanwe na benendan kentxixankanwe. Man betsa benuadan, matu iyuama itiduki. Hadun betsa benuama ikayadan en matu iyuai.




  Ma xabaaki. Nenu itxadi bekanwe, na benendan kentxikanwe!




  — Man hatimenkaindan? Habin man betsa benuamamen?




  — Nun betsa benuamaki.




  Hanun bukanwe.




  Hiwe kemadan dapaxkayamai bukanwe. Habin man paxkadan man benua, haska huama itiduki. Ma nun kemakin, hanun paxkaama ikanwe. Hatidi nekedi benunbun yusinyudi, hatidi benunbun yusmaudi, hatidi namaki bukanwe.




  — Eadan nama kayan en kaidan.




  Hiwe dapi bukanwe. Habin man datei txai nikendan, nuku betxia paxatiduki. En hantxa wabainaya, hanun txaima pia txitinma, kuxibainxankanwe. Hadun man kuxiama ikaya nuku betxia kuxitiduki. En ma matu yusinaki, hanun bukanwe. Kexei keyutandan, xei ixankanwe ninkabaini en kanundan. Xei ikai hanun kananwe.




  — Tawadin en mia tsakanimaki, ea tsakayamawe.




  En mia yui yui:




  — Tudi katanwe.




  Pia bixkua tsakaa, bis ikaya itxapabu pia dasi bixkua, tin ikaya hawen ain atxixun iwemisbuki. Detenamei keyutandan yutxi mutsaxun nuxumisbuki mawamai katsidan, samakeidan yuinaka piama imisbuki. Mabex besti mani hua yabi ha mesti pimisbuki. Habin yuinaka samamadan, yuda paxi mawamisbuki.

  HUNI KUIN


  YAMI NAWAKI


  NUKUNIBUKI




  PORTUGUÊS | ESPANHOL




  Huni kuin Yami Nawaki nukunibuki, haska nun ninkamis nun keneai. Huni kuin nun hiwea Yami Nawaki nukuidan, hunexun hatu uinabu Yami Nawa mabuyabuken kemui hatu uinkin. Habudi mabuyanun iwanan inibu. Hakidi nun kenaai hawen duaki, yuitan huni betsadi. Yuikunbainxanwe nukun txania dae wakididan. Huni kuin inun Yami Nawadan nukukun anibudan.




  Nukun nabun, nun huni kuinbu, nun nawa betsabudan. Nukun hantxa betsabudan, nukun beyusi betsabudan, nukun beya eskadabes betsabudan. Hatiski.




  Mudu inun Xane

  YAMI NAWA ATXINIKI




  Nukun beyusdan haskaki. Ha nukun nabu hiwexun mipipaunibudan. Haska wai, nun hiwekunkaunaki. Hanu hiwekunkaunkin, nukun xenipabu betsa hawen kena Kana Madeti, nawa atxiniki. Na habianu kawanxundan, manankidi hiwexun. Ha mae kena, Tintibidin Ini anu. Hiwexun nawa atxitan, hanuxun xinanbaun, hiwea:




  «Mabu waxunkanwe, nun hawa umakidan. Ma nukun kenu kabaikikidan, matxatu hayama, due hayama, nupe hayama».




  Hutxin xinanbaun: «Nukun kenubu ma keyuikiki. Matu nawa atxixunnun. Ea mabu waxunkanwe ikatsi».




  Tudu tadi wakin, mabu waxunkin, ma waxunabu. Na habianu, tau xaxu waa, kawanxun. Nenu na Kudan hiyu maikidi, hiweabu, hatu atxi tae wanikiaki, hawen kenadan Kana Madetidan, Kunta xanen ibuan, ibudan, Leunsiu ibudan. Hatun nawa atxiniki. Nawa atxi tae wakindan, Madi nawabu dukun atxi tae wakindan. Atxi tae waima hiweabu. Hanu habe hiwea:

  «Hatidi, tudi txanidi bukanwe.




  Nukun nabu yuidi bukanwe. Nawadan txakabuamakidan, nawa pepei ikikidan. Nawa nukuwen benimaiki, txani bukanwe», aka. Huni dabe txanibuaibun, Kana Madetin bakedan Milton. Hanu hatube hiwea, hatube beyaai, hatu hantxaai, hawen hantxa tapin, hiweabu. Ha txanitani hui. «Uintannun, uintannun. Uintanwe», ibidani. Bei haki nukuabu: «Nawadan peikiki. Benimaikiki. Nun nawayaki. Nun kenuyaxanai, nun tadiyaxanai. Pepaki nukun nabu ana yuidi bukanwe. En nawa dae wayuaidan, keyuabu. Nawa kayabimadan, nukun nabu dukun atxiabudan. Ha atxiabu», ha (Madi nawa) nukun nabun nawa yuinibukiaki4.




  Ha nawa yuia huxun, ha nawan hatu betxinikiaki. Nuku huni kuin betxikindan: «Ha huni kuin detendan, bekanxuki», Madi nawabuwen hatu anikiki. Ha nawa buxun. «Peki. Dayamati peki. Nun hatu dayamanun hatu dae wanun, bukanwe». Bunibuki midinmadan. Ha nawa hawen kena Dimixu. Hanua ha Madi nawabu buabun. Nawa beikiki, nawa beikiki, ikaibu:




  «Nawa tsakanameikiaki, paxakanwe».




  Dasibi paxai keyunibuki. Paxai keyuabu. Ha nawa hikitan,




  txidinaibu. Nakui hikixuki. Ha nawa hikitan, tete pei peutuxitan, txidintuxinikiaki. Nawa patapadan tete peua. Huni kuinen peumabu benimakindan. Ha peumabudan hua, txidinaya, ha nawa. Xapuya texexakan, hawen kenadan Xapuyaki. Nawa hawen mabu baxibainxina huxun, mane hawen dae waa, hawen hatu dae watannun, ixun. Mane kanya bua, xanen ibu mane saku keyatapa, inannikiaki.




  «Min nabu inanbaunwe, iwanandan. Hawen dae wawe», iwanan. Xanen ibu mane midinma inana. Ha xanen ibun bibaunais:




  «Eadi, inanwe. Eadi inanwe. Ea inanwe».




  Sauh, sa akin keyukindan, manedan atxinamekindan. Yauxinameidan:




  «Eadi, eadi, eadi, eadi, eadi, eadi, eadi». Sauh. «Haska wayamakanwe. Haska wayamakanwe». Mane «sa» akin keyuabu, mane kayabi kanya bikanikiaki, ikaibu.




  Hanua hatidi nawa txibani bunibuki. Uini bukindan. Hatidi ha nawa anu bununbun, hatidi texexakan baxikunibuki. Hanua datei, hunebidanbidanibukiaki. Main ketanbidanbidanidan, xaxu umadan, nuitapaidan, txi umadan, mane txi hayamadan, txi uma ketani. Nenumadan, unu henedan debuki kaidan. Kapa husaidan. Kapa husai, isin teneidan, maxin hawen tae piadan. Unu nuitapakunkaini hikipaunibukiaki. Ha hikikin, hikixun xanen ibu yuikin:




  «Nawa beikiki, tsakanamenun», ikaki.




  Txanin waidan. Hawen hantxa umadan. Hawen hantxa ninkaamabiadan, txipu hawen hantxa unanxubida tapinkunbainnibuki.




  «Ha nawa beikiki», ikaibun ha maetibi ma txani keyuabu.




  Hanus itxanibuki. Haki dasidan, haki dasi itxai keyutan, henen butui keyunibuki, Kudan hen debukidan. Ha debuki ha hene bututan, kexa bai watan hiwenibuki. Hiweabu, yami nawabun, hatuki dau kuanikiaki, ni pei daudan. Tsuan dau xea unanamadan. Midinma huni hatuki dau kua. Mawa keyunibukiaki. Disi anua mawai, butukaini mawai, isuni kaa mawai, puii kaa mawai, unpax bii kaa mawai. Keyunibukiaki. Huni midinmadan eskadabes huni kuin heneniki, habu huinti kuxiabuda, anibu inun bedunanbu midinmadan, mawai keyunibuki. Haska uin tae wai hukunkidani, badasidedu anu, nun benibuki, paxanibudan. Hukunkdani, hukunkidani unanxubida, hiwekunkidani, hiwekunkidani, Mixkia Tasuatun, nun hiwea. Hanuxun Kunta, nun bai waniki.




  ---




  Xapuya anua nawa atxitanun ika butubidani beima atxiama datei inun hatun piti keyuaya, txintumisbuken. Kana Madetin xinannikiaki uxakindan:




  «Haskai nawa atxinun ika buabu txintunbidani, bemisbumen. Bai hene hune kemanai ixun, xinanai. Eadi en kaai, en hatu betxii kaai, kai en txintukidanamaki. Henewen kakin nawadan en betxii kaai. Baiwen kai, bai hadakidi kamen en ikamaki. En kaai», itan xinanxinkin Penama, bestentan ain yuikin: «Baa, en nawa betxii kaai». Natian, nukun nabu buaibu en ninkamiski:




  «Eadi en kaai».




  «Ea xeki duduxunwe, en ha pikubainaidan», ain aka.




  — Xeki duduxunaya, yuka ikaibun, hatu yuikin.




  — En bene ha pikinbaini kaxun nawa atxita anu en xeki duduxunai, hatu aka.




  Dasibi txanitan yuinamei. Kana Madetin nawa atxii kaikiki. Atxiamaki, eskatan haki nukuismabuki. Hadi txintuni kaikiki, pi kaikiki, yuinaka tsakatandan, inibukiaki. Kana Madetin penama hawenabu, hatu kenanikiaki, hatu yuikin:




  «En nabun, eskatiandan en nawa betxii kaai», hatu aka.




  Beisnanaibun, hawen betsa Xane Ewa iki:




  —En mebi kaai hutxin, akaya.




  Bedunan dabedi betsa Bane inun betsa Bixku:




  — En matu kaai, itan.




  Bunibukiaki. Buaibun, hatu akin. Txintuxankanikiki, haskatan, atxiama imisbuki. Hatibu buidan uxanibukiaki, ana buidan uxanibukiaki ana bui ma uxa itxapabu. Hawen betsa Xane Ewan yuinikin:




  —Hutxin, nukun xeki dudu ana hayamaki ma eskadabeski. Nukun mae anu txintunanwe nun ana hawa pitimakidan, aka, yuikin.




  — Haskai kaya imisbumen! Txintubaini bui txani txakai. Nawa hayamaki txai hiweabuki. En piti ana hayamaken en huai ikidan. Eadan, en txintuamaki, en kaai hatu betxitan besti en hatuwe hantxatan en txintuxanai, aka.




  Hawa yuiyama ninkatan, bui hene pukeakeakei. Ana hene pukepayabu nuaken. Tau xaxu watan hawen huni ewa dabe buaibun. Bedunan dabe main bebukin uinkubainkin tama waimabu betxinibukiaki. Kana Madeti, iki: «Eskatian nun ma hatuki nun nukuai. Nadan nawa kabimaki, nukun nabuki, dateyamakanwe», hatu aka. Ninkatan, datei sasaki ikaibun.




  Hatu yuikin: «Dateyamakanwe, nuku haska waabumaki nukun nabuki», hatu atan. Ana bedunanbu bebuama. Hanua huni ewa dabedi bui bunibukiaki. Ha bedunan dabetan hatu mekebainaibu, ha nunubaini bui hene txintukainai anu, hatu betxituxinibukiaki hiweabudan:




  — Ua hiweabuki hutxin, Xane ewan aka.




  — En matu yuixinaki nada nukun nabuki, itan.




  Hanua daunibukiaki. Hatun txinexeti sawei, hatun maiti sawei, hatun maxewen iki, hatun disi pewatan. Anua tau xaxuki, xawan hina dabe denitxintan, dumen itan. Bedundan dabe yuikin:




  — Matu dabedan hene kexa ni medan hunekunbainkin nuku txibankawen. Hanua nukudan tau xaxuwen nun kaidan




  — Nuku haska wakanimenkaindan?




  — Nuku tsakaibun txani butanxankanwe nukun mae anudan. Dasibi peken nun matu kenai kain buxankanwe itan.




  Bunibukiaki nunubaini bui:




  — Dateyamaxanwe, ikubaini.




  Hatun pia ikutan, tau xaxuwen nunubainaibun. Ha bedunan dabetun hatu txibain ni anu hune kubaini buaibun. Hene namakis nunubainkin Kana Madetin hawen pudi ati bitan pudi anikiaki: puuuun, puuuun atan buaibun. Ha Madi Nawabu, huni eskadabes hiweabu hanu buma Dimixube dayakin ixtxinanti senkei buima hiweabun. Ainbus besti hiwexun taxnibaun uinaibun. Kana Madetin ana anikiaki, pudi atan sai akindan he he he. Haska watan hene namakis nunubainaibun. Txipax kuxikidan uintan kaaya. Ana dabe huxun uintan kaxun hawen nabu hatu yuiya. Dasibi kuxibidan, uinibukiaki.




  —Tsuabumen, ixun daki.




  Hatu uin pewatan:




  — Tsuamaki, nadan nukun nabuki, inibukiaki.




  Huni Basa Nawa,inun ainbu Isa Dani hiwexundan. Ha Isa Danin uintan hatu nemakin:




  — Meyamaxankanwe nukun nabukidan. Hatu kenakanwe, kenakanwe. Ha keti anunbundan, hawen nabu, hatu aka daki. Hatu kenanibukiaki.




  — Keti akiyuwe, keti akiyuwe nun matu hawa waamaki.




  Dateamadan, hatu waa daki.




  Ninkatan keti akaibun kuxibidan. Hatu mapemanibukiaki, hatu tsaunxun, yukakin:




  — Ma tsube huxumen, hatu akabu.




  — Na habia dabes nun huai, ikaibun.




  Isa Dani iki:




  — Man dabe huamaki man itxapa huxuki hatu kenakanwe nun matu pimaidan, hatu waa.




  Hanuxun ha bedunan dabe huneabu, hatu kenabu beaibun. Ha ainbu betsan uintan bis iki kuxikain «Tadi bitanxun». Habia dabe hatu sawemaxun bauki hatu tsaundianibukiaki. Hanua hatu piti inanbu pikin meneaibun, hanuxun, hatun mabu mebin keyutan. Manakukin, hatu tadi inankakin, matxatu inankin, due inankin hatu akaibun. Hanua Madi Nawa bedunan dabe txani bunibukiaki hawenabukidan. Ha uxaama, mexui taeaya:




  — Nixi pae anakanwe ixun, man amismen? hatu aka.




  — Nun amiski, ikaibun.




  Haskaxun hatubetan anibukiaki. Nixi pae akindan hamema paenkain hatu uinnun ixun, anibukiaki. Habuan hatu txakamismenkain, iwanan. Hatu tsakadianun, iwanan, hatu amai inibukiaki. Hatu amabu paentan hatubetan yuanaibun, Isa Danin hatu yuikin: «Bukanwe en matuwen nuiai. En baken matu txakanun ika, ikiki, bukanwe», hatu aka. «Bunankanwe txanima nuku yui ikikiki», itan.




  Haskatan hatun, disi inun, hatun mabu, inanbu bitan, mexu medan hunebaini. Unu penaya bui, Kana Madetin bedunan dabe yunukin:




  «Bebukanwe, man kuxipakidan nun unanxubida kai nukun nabu yuibukanwe. Nawa nun ma betximaxuki nukun txibankanikidan», hatu aka.




  Bedunan dabe bebui kuxibaini bui, mae anu hikitan, hatu yuiabu, maetibi hiweakeakeabun, ninkatan Kana Madetin hiwe anu itxai keyunibukiaki. Ha Kana Madeti hikituxiaya, yukabu, hatu yui keyunikiaki, hatu yuikin: «Nawadan nun ma hatu betximatanai nuku txibankaniki. Hatu tsakayamaxankanwe kexetan uinxankanwe», hatu aka.




  Ninkatan kexexun manaibun bunibukiaki Dimixu madi nawabetan hatu txibaindan. Hanua buaibun betxitan kuxibain hunei keyuabun. Ha nawa hikituxitan, hatu yuikin.




  — Hania min nabudan?




  Kana Madeti aka:




  — Datei huneabuki.




  Mane buxun.




  — Tsua katanxinamen? Ikaya




  — Ea en katanxinaki, ikaya, Mane itxapa buxun, inanya betxibidani kain keyutan beaibun: — Hatu inanwe, aka




  Sanabaunai :




  — Eadi inanwen, iwanan. Yauxinamekin tin akabu. Saa ikai. Dasibitun itxa wakin tupinibukiaki.




  Haskatan hanua, Dimixu inun madinawabu beaibun hatiditun txibanibukiaki. Haskanibukiaki, Kana Madeti hunuxun dasibitun yuikin nukun, xanen ibuki anibukiaki.

  YAMI NAWABUBE DETENAMEPAUNIBUKI




  Eskatiandan Yami Nawabu hiwea nitxintan,




  «Ha Yami Nawa ma kaa, paxai keyuabuken». Hanida ma buabuken. Unu mae betsai buabuken Hanua hawen hiwe ibu atan hawen bai ibu atan. Hawen yunu7 ibu watan. Ha dayakin, dayakin. Unu txai kaxun, uinkin. Unudi kaxun uinkin, unudi kaxun uinkin, unudi kaxun uintan. «Peki, hiwenankanwe. Hawa hayamakidan, Yami Nawan nuku tsakaamaki. Nun uinai, nun benaai. Unudi nun ma uin keyuaki. Ana yami nawa beamaki. Hiwenankanwe», itan.




  Hiwei dateama. Unu uinakeakekin keyutan, dayakubidannibukiaki. Hanua yami nawa unudi hui, hatuki nukua hadi tsakanamepaunibukiaki. Pst, pia kuinwendan tsakabainxuki. Hanua kaxun benakin, daka betxitan,




  — Tsuan axinamen.

  — Yami Nawa axinaki. Nukun tsidi wanundan.




  Tanabainkin, tanabainkin, tanabainkin, tanabainkin, tanabainkin, tanabainkin. Unu uxaxina, hanua kai. Unu uxaxina, hanua kai.




  Bukanikiki taix, hatun huni betsa tsakabainnidan. Manakudi pst pst pst yami nawa tsakakindan. Habe tsakanameidan, haska waa kuxibainabu. Ha beima hiweabu: Ha Yami Nawadi huxun. Hatu tsakanamepaunibukiaki. Habudi txintunkindan hatu tsakaabu ana paxai. Hanu hiwe katsi ikama, betsa anu ana maepaunibuki. Tsakanametandan dateidan, unudi hiwei ana txintunkidan. Habianudi hiwei, ana txintunkaini. Unu mae betsa watan hiwei ikubaunabuki. Xenipabudan hanus hiweamadan, txintunbubukanidan, hani hiwetimadan. Tsuan hatu meketimadan, xanen ibun hatu mekeamadan. Hanua xanen ibuan hatu yuikin:




  — Mae betsa anu bukanwe, hatu aka.




  Mae betsai buima hiwea xanen ibu, dakexea hiwexun. Hanu bai txaipa watan, hiwe xubuwan, wakin, txaipa watan. Hiwei itxapama, dabe inun dabe (badi), hanua meken besti badi nitxintan, ana maei bukanikiki. Mae betsa anu ana maei buidan. Hanua ana maei unudi kaa hiwei, unudi kaa hiwei, ana hua hiwei ikibi, ikama. Hanus hiwenibuki, na habia Kudan hen hene debukidan. Hanimadan, hanus hiweidan. Hiwexun, pia waxun, yuinaka tsakaxun, pii, beyusi. Hiwekunbaunabuki5.

  YAMI NAWA TXAKA NAWAKI




  «Yami Nawa? Hentsan. Yami nawamenkain, nun hawen kena unamaki, Txaka Nawamenkain?»




  Ha Txaka Nawa beidan. Nun unanamaki. Ukedi nuku nabu inun kadiu betsa maniabu. Yumetsu haidaya. Hatu deteabu, hani paxatima. Beimabukiaki, bei na xanpeken, bei hentsan. Hawen bai nun unaamaki, hawen hiwe nun unaamaki. Yuinaka keskabuki. Muxa haida biaken, habiaska bukanikiki. Hawen uxati main besti uxakanikiki, disi umaki. Piti umaki, hania piai en unanmaki. Haska bekubidani, nukuki kemaimabuki. Uatiandan eskadabes yumetsupaunibuki. Nun tama waa, nunumki dakekin, tadi nun nitxina, yumetsui taenibuki. Ana inibuki, ana inibuki, ana haskaama nukun mae anu bexinabuki. Bea yumetsutan nukube hantxa katsi ikama.

  «Dateimenkain. Haskaimenkain, nun detetidumenkain. Hamebi xinanimenkain. Nukuki dakeimenkain».




  Ma ainbube nukukunanbia.




  «Kayamawe, tsaben, kayamawe!» Habia ninkamas kuxikainima. Hanua, ana badi betsa ana betxiabuki.




  «Nuku haska wanun, ika ikimenkain. Atxinankanwe!»




  En hatube kaa, nun atxitidubumaki. Ma kuxiabuki, hanida buabuki. Hawen tae nun uintidumaki, hawen hanu buabu. Hanua nun uinamaki. Ma hadakidi daki buabuki. Atimas unu kawankin bestitxai betxixun, nun tanabauna. Hanua ana bukanikiki, hanua yamaki. Haskaken en yuiai yuinaka nawabuki, Txaka Nawa. Haska bui. Unu hanidaxun na nukun yunu bikin. Atsa axun, nisakin watan. Ha buima, pi mania. Ana bei, haki dasitan. Ibidan ibidanmisbu. Nun hune uinkubainmis. Na ana habia na baditian, 7 de huniyu (de 94) ana bexinaki. Hanua bakebu dayaai, tau dayaaibu. Ukedia sai sai inunbun, ukedia sai sai iki. Unu manankidi tama wanunbun. Nedi maikidi tama wanunbun. Namakis naxui ikain. Hatiudan hunima. Huni bedunan pixta, kaxun hatun mabu bixinakiaki:




  En daisin tadi saku hidabidan, en bake Hubedutun hawen duedan, hawen matxatudan. Hanua ermanu Adufu, hawen muskitidudan, hawen dakukutidan, hawen nupe buanbuki. Hanua hawen katuxudan, hawaki daki mistu katsi. Bada hexedan, bibaini dateama buxinabun. Tsuan txibanama. En ninkakubidani hui, na en hikia.




  «Haskadamen? ea aki. Menan ea yuidikanwe!»




  «Mexukidi yuinanxanwe!» ea waxinabu.




  Hanua mexukidi ea yuiyabu. Nun haska xinanxinaki:




  «Ha ana beyununwe. Ana beai atiki, nun uini katidukidan. Peki», ika. En baxikuimaken, ana dos semanas mas ana bexinaki. Ana dos semana mas ana bea.




  — Hania?




  Ma ana beabuki, atsa txakayamakanxuki.




  — Haskakendan atxinun bukanwe! ika.




  — Nun kaxinaki. Nun uinkubaina, nun uinkubaina, ma buaki nun unantidumaki.




  — Hanida buaki?




  — Peki, nun haska waxun atxitidumaki. Nukun nabu yuinanwe eskatiandan, nun ma bika teneakidan. Na nawabun hatu deten wabu beimabu, nuku anudi beimabuki.




  — Deteama, atxitan, hatube hiwexun, nun hatubetan daya menundan. Nukun piti mekin. Nawan mabu bi katsi, hatu mabu waamakin, arroz hatu bai waamaxun. Banamatan. Hawen dabanan, nun hatu medabe wanundan, ika. Ha en bakebube en hantxaimamen.




  — Peki, haskakendan haska wananwe! ea waabu.




  En hatube yuba kaa. Bebunkidi, unu nawa anu, en bakebundi kenea, nun hatu inanimaki, na nukun Pudisiabu inun Miditadisbu. Hati xanen ibu Esperanza hiweabu. Ha bestima, Pukadupadi yuinanwe, ha nuku bexunnunbundan, ha nuku atxixuni benunbundan, ha nuku medabe wai benunwe.




  — Nuku deteabu, nun haskaxanai?




  — Ana nun hatube hiweamaki, ma nuku detebainabudan, txakabubin. Nukun xenipabus ipauni ipandan, ma nuku betxiabuki. Hatu deteama atxinankanwe!




  — Peki, ika, nun txanimaki.




  — Menan. Nun hatu manaa.




  Unu menos dos semana más ana Instituto Lingüístico, hanua nukun xanen ibu Dabi huxinaki. Nenu na Ispidansaxun yuikin iki kaai: «Menan, huni kuinbu ma deteabuki. Ma hatu detekanikiki, bekanwe, uini bekanwe». Peki. Na Dabimen, Dabi betsa Pidutumen, na Iskadimen habu beabu, nuku yuaibu.




  — Habiaskaki. Peki. En hawen inan kuinti bexuki. Hatu inankanwe ha daeyunundan! Ha daeaya ana hamebi hukasmai.




  — Nun haskada waxanundan, ea waa.




  — Peki. Haskaamaki ea ninkawe! Nukun nabu ea yuixunwe hawen hantxayadan, Paititi anuabu, nukun nabu inun unu manankidi Ukayadi anua Miadia anuabu, Los Pidus. Ea yuixunwe! en waa.




  — Haskaama haidaki. Nun itimas katidumaki. Matu anuki, matun akanwe, matun atxikanwe!




  — Hamen ha nuku deteakain, nun haska waxanai?




  — En unanamaki. Man matun besti unanai. Matu haskada waaya, en unanamaki, en matu yunutidumaki. Matumebi unankanwe haskadamenkaindan!




  — Peki.




  Hanua Iskadi ea akin.




  — Haamaki, txain, ma matu detekeaniki. Natiantaska matube hiwekunkainmiski. Ha yudadan detenameamaki. Matu xetui yumetsui ikikiki. Yumetsu besti tapianki. Hatianda, matumebi atxikanwe! Atxitan hawaida nuku yuixankanwe, nun uinyuaidan, ikaya.




  — Peki, ikidani.




  Huima, Kaima. Nixma dakatan, nixma dakatan, nixmatan, ana hawa nun ninkadiama. Na nenuadi Esperanza anua huxun.




  — Peki, matun haibu, adakadi dama ikima.




  — Yauximenkain?




  — Ah, Matun haibu xeni matu medabe wakin. Matu pei eskadabes inankin, matu piti inankin, matu dau inankin, kasudina matu inankin. Matu hawa bexpa waama, matu dasibi kunpidibiaya. Hanuadi ha butatian hanu adakadi kanbiai betsatian, ana habiadi, habias nun ayu katsis nun dinubabiaken. Hanua betsa nukun haibu hawen kena Kamatxu, «Eadan», ixun.




  Mebinti waimaxun, na eska wakunbainai. Unu kasidiki kai bitxinun ika. Bitxixinabundaki. Nuku hawen dabanandi, ana nukun kena, nuku bianbu. Nun hatu inan kuinxinaki, nukun kenadan.




  «Peki. Man atiduki, txanima man nawaki», iwanan, nun hatu inan kuinxinaki. Haskaxina. Ana na habiatian, nun uinpandan. Nun pes pes ikai. Ma nukun bakebun katxa mextebaini bui. Yuinaka wai buxinabuki. Ikis bekanimenkain, mexukidimenkain. Hentsan. Haskatibi manai inun haska xinaain nun hiweaki. Nun unan uma dabanan nun imis. Ma nukun betsabu, Txaka Nawabu, en yuixudan, Txaka Nawabu inun hentsan hawa nawamenkain, yuinaka nawabu nun atxitidumenkain, nun atxitidumamenkain. Haska xinanai nun hiweaki.




  Man ninkaai, haska bestiki.

  HUNI EWAN MAXIKUN BANA NINKANIKIAKI




  Huni Ewan maxiku bana ninkanikiaki, Kudan han manankidi hawen nabuya kaima ma txintunbidani benibukiaki. Ha xaxuwen tsauabuken. Huni betsan hatu timakubidani bei xaxu dama nexu batxi inun hatu hamapaitibi naneabu hene hiki katsis ikaya. Unanxubida xaxu timai nunukunbidankin ninkakubidanaibun, kuma keukaunikiaki. Ha keuaya hawen baban mawanikiaki kuma kemakindan. Nantakea keu biaxu, ana nantama txaimakea keutuxiaya. Ana kemanun ika mawabaunaya, kunya, anikiaki. «Nesewe», aka. Nesenikiaki. Ha kuma ana nantama txaima haidakea keutuxinikiaki. Hanua maxin bututan hawen nabu yuikin: «Xaxudan ukudi kexa betsan nexakanwe».

  Ha mesti pia taix itia maxin nixun ninkanun, unu ni pei txuxi txaix txaix iki, naxa naxa ikidani, hui pukutuxinikiaki. Ha pukua, hayama hene besti betxuin tunkax ikai, uinnixun usan besti ninikiaki. Hawen nabun yuia ninkaidan. Ha hawen nabun yuikindan eska wanibukiaki:




  «Na Yami nNawan matu tsakanun ika, bekanikiki. Tudi hawaida kawe. Tua hene txixuwan anuxun, kexexun mia tsakatiduki. Ha binutan besti uxatanwe. Min hatu bana bima, txibannanankanikikidan, hawai hune niama, min mawaxumen, anikiaki». Ha yuia ninkatan, dabekekidani hui xaxun inatan, hawen baba yuikin:




  «Hawai hune niama patapai. Min haskai imismen, atan. Bunankanwe, hawaida wabainkanwe», hatu waa.




  Datei xaxu timabidankin, hawaida wabidan nibukiaki. Ma mexu biaken niti ikama, bei. Ha hanu yuia binuntan, en hutxin hatu yuikin: «Hanu iyunankanwe», hatu waa. Maxin xaxu keti, atan. Butubaun hatun disi pewaakeaketan uxanibukiaki. Ha uxakin hawen nabu (yuxin) yukaa, «Hawa ana hantxa waabuma inun betxima buma? Ana miyuiabuma, haa inikiaki. Man hamen ea mae anuxun besti bika wamismen. Haskakin man ea hene keyua daka, inikiaki», hawa ana miyui abumadan. Hanua uxaxini bestenbaun hatun mabu xaxun nanetan bekunbidani. Ma mae anu hiki kemai beabun huni betsa kanikiaki. Ha huni betsa kai yukakin:




  — Hawa kayamen. Nukun mae anudan haska pemen, aka. Yuikin:




  — Nukun nabun yami nawa betsa yumetsukidankidanai, ana huaikiaki tsakaxinaki, aka.




  Ninkatan, «Tua uindinunkanwe», iki. Benibukiaki, ha maen hikituxitan ninka pewaa. Hatun bai uin buxun. Ha bedunan betsa bai betsawen kakin. Xu ikai kema, ha yami nawandi ana kemaa. Hanua xinankubaina, unudiadi yami nawa beste senen, xenia pia ninuxun uinkubidanai. Ha bedunan en nabuki ixun. Ninka hantxai bamun bamun ikaibu. Txaimaxun uin pewa ha bumaa. Nadan Yami Nawaki ixun piawen tunh akin. Tsakaa bis ikainai. Sai-sai atan ha bedunan huxun ha habube kaa, hatu yuia.




  «Buxun uinabu himi wabainkin». Unu nixi axun. Hawen daki, peubaixinabu. Uintanxinabu. Yuinibukiaki, ha haska yuiabu nintan haa anikiaki «ha bedunan, haa akin yuikin. Haskakin min tsakaxinamen metimabin. Buni yumandia mapuabubin», anikiaki. Hatu haska wanibukiaki.

  EPA INUN HAWEN AINBAIBUKI NUKUNIKI




  Hanua atimas huni betsa Pudus anu hiwea kaxun betxinikiaki. Ha yami nawa ainbu Kuhan hen pukebainaibu. Hatu kenaa: «Nitikanwe». Ninkaamas, kaaya. Hawen hantxawen hantxa waa, betsan ninkatan niti ikaya, kaxun hantxa waa ha yami nawa ainbu kaxa nikiaki. Kaxaaya, yuikin:

  «En mia haska wamaki. Kaxayamawe. Panida nun mia bexuanki biyuwe», aka. Huama. Unu niwe hene kexa tininbainbaina, naman tsitsaua, habe hantxanikiaki. Hanuxun ha hantxaibu huxu nawan hatu yuxin bibaintiwen binikiaki. Haska watan txintunbidani hatun maen hikituxitan txaninibukiaki. Ma Yami Nawa habi kayabibe hantxatanidan. Yami Nawa betximanibu, hatun maen hukidan hukidanai piti inanbu pikin, mabu inanbu bui, yunu inanbu bui imis. Hanuxun hatundi yuinaka hatu bexunkin wai, ikunkainnikiaki. Haskai hiwexun hawen nabu taxnimaama. Ha mesti uinnanai, beya bestini. Manankidi kudan hen paxkuwen hiweakiaki, hawen ainbuabubedan. Kenakindan Epan, akin inun Txipin, hatu amisbuki. Kaman itxapa hayakiaki. Mae kayabi anuxun inanbu bunixun yumewanidan. Nawan piti beya wama ibiani. Ma hanunkain beya wanixun pimiskiaki: misi batapadan, teweyadan, tawa hene tanki mixpudan, itxapatibidan. Hatidi beya waismakiaki, tadi sawe beyamadi ibiani, ma beya waimaxun saweakiaki. Ni anua xabakan taxnikidankin besti sawebidanmiskiaki.




  Haskai unu manankidi Kudan henwen hiweakiaki.

  MAXIKUKI NUKUNIKI




  Habiatian, manankidi nukun nabu ba betsabu yami nawabu, hawen kena maxiku hiweaki. Nukuki dateidan. Hawen tae besti uinkanikiki, nukuki mesekanikiki. Santa Hei, hanua yunu yumetsui mapuabuki. Tama waimabu, pikin, badan waimabu xeakin, mani hatu biankin, atsa hatu akankin. Tadi nitxinabu, yuinakaki dakekin, nitxinabu hatu yumetsukin. Uxaibuabu, hatu yumetsukin hatun muskitidu bikin, hatu tadi bikintun, hm hisin bikin, hatu wamiski. Datei hiweadan. Nukuki nukuisbumaki, nukukidan datei hiweabuki. Nukudi, nun haki datemiski, nuku tsakakiki ikadan. Habudi nukuki datekanikiki. Haskawen taea, nun hatuki dateamaki. Eskatiandan ha yami nawa betsa hiweabuki manankididan. Nukun primu Fiduminu uinimaki. «Ma dusientumenkain, en unanmaki, nun tana pewaamaki», ikimakiaki. Maxin hiwei keyuxun, Fiduminu kaaya, haki pia sanankin keyuimabukiaki, pia kuindan, Fiduminu sai akimakiaki: «Hee», aka. Pia sanainmabukiaki, pia sanantan: «Uinnunkanwe», ika.




  Ukedi hatidi, mapekei, ukedi hatidi mapekeimabukiaki. Fiduminu unantan: «nuku tsakapai ikikiki. Kawe», ika. Beaibun, haniti ikanxun anu. Butuimabukiaki, ukedia butunun, «ukedia butuaibun uinnunbun», pia sanantanimakiaki, piawen kanikindan. Piawen, bixkua kai, unu ha dapi pukuaya. Nuku tsakapai ikikiki. Nukun tsidi ananwe», iwanan. Hatundi tun akimakiaki. Pia bixkuxunkindan, pia tun axuan. Ha yami nawa dateama ikimaki. Midinma yami nawadan, min tanatidumadan. Hawa nawamen maxikumenkain. Beaibun, haniti ikanxun anu. Butuimabukiaki, ukedia butunun, «ukedia butuaibun uinnunbun», pia sanantanimakiaki, piawen kanikindan. Piawen, bixkua kai, unu ha dapi pukuaya. Nuku tsakapai ikikiki. Nukun tsidi ananwe», iwanan. Hatundi tun akimakiaki. Pia bixkuxunkindan, pia tun axuan. Ha yami nawa dateama ikimaki. Midinma yami nawadan, min tanatidumadan. Hawa nawamen maxikumenkain. Haska waa ha Fiduminu huimakiaki, mexu medansdan dateidan. Mexu medans hui, hikitan, Santa Hei hikitan txanimaki, Balta txanimabuki. Haskawen taea, nun nukun nabuki. «Hawa nawabumenkain. Nuku atxipai ikanimenkain. Atxinanxankanwe. Nun habe hiwenundan, itan yubakaimabuki yubakaima. Hiweabun, txaimadi beimabuki. Hawa nawaimenkain. Dateamadan, batxi umadan uinnunbis hawen hina paniandan, hunidan. Ainbu hawen xebi neaki, dakeamaki. Haskaki, mananan hiweabu.» Hiwepaunibuki.




  Haskadiai ikanikikidan, Yami Nawabudan. Ikis, maxiku manankidi, hiwei keyuabu. Nukudi Santa Hei hasta Kuhan hen nun hiweaki, huni kuinbusdan. Ana nun nawa naxui ikamaki. Nukun besti nun hiweakidan.

  NAWAKI NUKUNIKIAKI




  Mananan anua, huxun hatu atxi hupaunibukiaki, nawadan. Haki datei biaidan meseidan. Nuku tsakai kadan, nuku tsaka, iwanan, haki mesekin. Atxinibukiaki, hawaidadan.

  Ha nawa atxiabu hatu mese mese waa. Habiaska biaken hiwea: «Nuku tsaka kawe», iki datei. Hui hunebidani na hatidi nitixun uinnun, na hatidi hunebidani, dateidan nawa atxikin tae waimabudan. Mabudan, badabun nawa atxikin tae waimadan, dateidin. Haskai hiwea datepaunibukiaki. «Nawaki dateidan, nuku tsaka ikaidan».




  Nawaki meseidan, atxikin tae waimabudan. Nuitapatan, nawa yudan wanibu. Eskatian ma nawa keskanixun, nawan mabu bimisbuki. Nawa yudan wanixun, nawa yudan wanixun, nawan hantxa binixun. Nawan hantxauma nuitapai, butunixun, nawa atxinixun, nawa yudan wanixun. Mabu, hatu nawan mabu inana, mabuyakanikikidan. Nawan mabuya hawa mabuyamadan, tadi bikindan, muskitidu bikindan, batxidan, pia hexe bikindan, kidusina bikindan, kasudina bia hawen mapu wabuki. Eska wanun, iwanan, nawa atxinibudan. Mananan anuadan, txinexeti wadan, txinexeti watan, haki hina ustan mapupaunibuki. Tadi umadan. Tadi umas kaxun, nawa atxinixun, tadi pepa saweabuki. Hatun hina adubain kanidan.

  NAWA ATXIKINDAN. EPA MIYUI




  — Na nawabu piduanu, kadiu? Piduanan, piduanan?




  — Hnn.




  Ainbu atxixun, hatu huni hatu tsakapaunibukiaki. Kadiu, ainbu, kadiu hunekain, ainbu atxixun.




  Ha hawen bene unu nanta kaa, ka piaya ka(a)ken, ha hawen ain besti kaa, atxixun:




  — Ee waa, nawaki. Itxun, nukun nawan atxixuki.




  Ha hawen bene piaya kaken:

  — Nukun bene “huu” awe ! ee waa, ika.




  Datei, ha nawaki datei, disiwen hawen bake hubuntan bepukua dakaken. Ha nawan atxikin. Kadiu ana huni kuin atxituxikin. Ha huni kuin ain, ainbu betsa, nawan betsa atxi. Ha ainbu betsa, nawa betsa atxituxikin. Ha hawen bene unu nanta piaya kaken. Hatu haska waabu. Hawen benimaa, hawen bake huu anikiaki. Pubenki, kadiudan.




  — Kukan, aka.




  — Heee, ikaya : ea nawan atxixuki, nedidi huama. Tudi min epadiki katanwe, aka.




  Hawen bake hi hi hi hi ninkaama.




  — Baa, epan awa akakiaki.




  Kawe, ikidani kuxikidani.




  Huaya ana:




  — Kukan, aka, Hee, ikaya ea nawan atxixuki, nedidi huama. Tudi min epakidi katanwe, aka. Ha kadiun ninkabaini:




  «Kabuku», huaya akikiki,




  «atxinun kawe», ikain betsa atxinikiaki. Kuxikidani, kexexun. Ha ainbu na dabetan tsuma. Ha huni huai atxixun. Ha betsa ikidanai atxipaya, hawen pia kuxikainis. Hawen pia tsitsuna, hawen pia udenbaini, paxku debu medan unu xui ikaini, ha nawan atxiama. Binunun ika wanis, hawen haibu haki, iwanan, tooh, tsakakindan.




  Kadiu tsakakindan, huni kuinki, iwanandan.




  «Haska waa? Hamakiii, nukun betsa nun axuki», itan.




  Ha ainbu atxitan, iyunibukiaki. Hatu iwekanidan. Kadiun ainbu iwekindan. Nuku huni kuin iwekindan. Hatu iyuni. Hatu na kadiun hatu txuta txakayama. Ana hunepaunibukiaki, hunebidanidan. Kadiun hatu txutaa.




  «En kaai», iki ainbu hunekidanidan. Hawen bene xinanai. Hunekidanidan. Dabe huakiaki, ainbu hawen beneki nukui. Haska en ibuan yuia en ninkapaunibin.

  ADIMAUN HUNI KUIN ANU HIWENIKIAKI




  Adimaun huni kuin anu hiwedan eskanikiaki. Adimaundan huni keyatapa, hawen bu huxinipa, huni kuinbun uinniki. Yaix Buxkaki, akin. Huni kuinbun hawen kena inanibuki, kaxe kenadan. Hawen nabu habia keskadi debuyamaki kenakindan, Yaix Buxkadan. Hawen yuxin biti haya inikiaki. Hatube hiwea beyus akaibu, Buna waaidan, hatu yuxin bipaunibukiaki. Baka waaibudan, mabu waaibudan, ainbundi ba waaibudan habiaskadi hatu yuxin bipaunikiaki. Atsa akaibudan, disi keneaibudan, xapu akaibudan, nanen hatu akaibudan, dasibi hatu yuxin keyu bikin waai. Hatube hiwei itxaipanikiaki, haskaidan. Pe haidai dayai hawen nabu ha kayabi keskai hiwenikiaki. Hanuxun huni kuinen mabu betsa-betsapa itxa wanikiaki. Ainbun mabu waaibu, bixun itxa wakindan, hatun txitxandan, mai kentidan, xapudan, idan, duntidan, maxedan, disidan, dasibi itxa wayamakiaki. Hanuxun hunibun mabudi itxa wanikiaki. Hatun piadan, kanumdan, bui hawen pia watidan, kakidan, kukidan, kenpaxdan, hisin hawen baka bitidan, pudi itidan, tepe dewedan, tete peidan, paka maitidan, txipadan, tudu tadidan, dasi itxa wanikiaki6. Haska wai ma hua kemaxun, hatu badi kaaya itxa watan, una kene ewapa buima bitan, hatu uinmakin yuinikiaki. Huni kuin xenipabu bai hiwenibudan, yawa bainibudan, Nete Bekum... dasibi miyui ipaunibudan. Haska kenenibu yuibaini, niskan txakayamakiaki. Hanua huni kuinbu iki: «Nukun hantxa keskaki. Tsuan yusinma ikimenkain nukun nabu banibu, yuibainikikidan. Haskakendan, nukun nabu paxkabainnibu betsa nukuki dasitannun ika huimaki. Eskatiandan dua wanankanwe iwanan, haki dateama ena wanibukiaki».

  Haska wanibu hatube hiwei itxapamatan. Hukin, mabu dasibi itxa waima benikiaki,hawen mae anu hukindan. Ha mabu bekin bukindan, maewan betsa hawen kena Saun Paudu anu.




  ---




  Huni betsan uinnixun haska yuikanikiki: Xapuya texexakan nun hiweken nawa Adimau kaniki. Xanen ibudan mabu haidayadan nawa hatiamama nawa huxupa. Nun uinkin tae waniki hawen bu huxupadan hawen yuda huxupadan. Xanen ibudan dasibi mabu hayadan. Hanu yuxin bikin tae wai nun uinniki. Yuxin biti nitxinxun. «Hawa hawai» dabanen. Nun inun dasibi nuku bikin keyuniki. Yuxindan hawen pidikudawendan maetibi habiaska wakin keyukunbaini. Nuku anudi kaxun, nuku bikindan haskawai nun uinniki. Dasibi hatu mabu inanniki tadi hatu inankindan: matxatu hatu inankindan, nupe natu inankin, xeamati hatu inankindan pia hatu inankindan. Dasibi mabu hatu inankin keyua. Xanen ibun yukakin:




  — Min tsuamen, aka.




  — En Adimaunki, inikiaki.




  Hawen kena Adimaundan, dasibi unankin keyuaidan. Hantxa kuin haya nun uinniki una ewapakiadan. Nawamaki, huni kuinki inibuki. Haska nun uinni. Ha Adimaun huimaken ha en nabu bekunbidani.

NAWA KAYABI MEDABENANBUBE HUNI KUIN


  BETSAN UINAKEAKENIKIAKI





  Kin habe en dayai taepauniki. Hatube en dayai keyumiski. En beyaaki. En hatu manukin keyumiski.




  Txipu min huamadi ixanai en xinanan: «Min huadamamen? Hukidan, hukudantidu daka». Badabada ikai uinmen, Badabadan ma keyu bibaini ana huamaki.




  «Ma peki ea yuiniki. Itxun, ea waa, ma dasibi peki. Min hantxa peki. Itxun, min hantxa pe haidaki», ea wapauniki.




  Dasibi en yui keyuniki bikadan, min ea akai, uinmen makinandan, eska meniki.

  «Min ma en hantxa bikin keyukin. Min ma dasibi pewadan ana min huamaki. Min hadibi dayaxanai. Min xanen ibuxanai, xanen ibu min hiweaki. Huni kuindan xanen ibudan ma nukun hantxa min keyu biadan. Min huni kuin xanen ibu, min hatu yusin, min hiwexanai».




  Hubetun kanpu ananwe, iniki. Hanu hawen ain butenun, ixun, xinanaidan: «Ha kanpun ananwe», ixun. Nukun kanpu amaniki: «Matxatu inun duewen kayan, butexun».




  Nuku hi dedamakin keyutan, na hi kuatan, nuku betsemakin keyuniki. Kanpu, kanpu wakindan, nun haska waniki. Abiyaun hanu butunundan kanpu nun meneaya. Hawen ain buteniki. Hawen ain butea habe hantxai nun uinniki ainbudan.




  ---




  «Ha dukundan, ha Kin huimaxun hatu beya wakin. Mabu inankin, hatu bai wamakin», aka.




  Ha kanpun taexun hatu mabu inankin hatu tadi inankin, hatu muskitidu inankin, hatu due inankin, hatu pia inankin, huaya. Ha en nabu tadi hiweakeakebu, haki dasitan ha Kinbe dayaai, hiweabun. Ha Kin kaaya, betsadi hawen Hubetu hunikiaki, Hubetu Krumunan. Hawen punya mesi ixtadan, hawen kixi mesi ixtadan. Haskabia xanen ibudan. Ha hiwexun hatu dayamakin. Hatu dayamaaya, ea nukun nabu udi en kani. En hutxin ea itaniki, sesentaunundan 61 en huyamaki. Nukun nabudi en kani, haudiya yumetani nekedi ana en nabu xinanbidanidan. Ha huima en hiwea, en kuka inun en txaiki, en dasima en hiwea.




  ---




  Hanua Hubetu kayamaken, hakatxu 69 Dikadu huniki.




  Ha Dikadu huima, en uinnun hanuxun hiwea. Dikadu ea katuniki xanen ibun dais.




  — Katunanwe, iwanan.




  Ea katuabu.




  — Min ebe dayatidumen?




  — Ea en mibe dayatiduki, en waa ea katuima en habe dayai.




  Habe dayai en hiwea.




  Hanuxun:




  — Yadina min ebe katidumen, dayaidan, ea waa.




  — En katiduki, en waa.




  — Kananxanwe masutibi, min kaxanai! ea waa.




  — Peki, en waima.




  Hanu abiyaun huti waima anu. Ea iyua. En date haidaniki.




  «Uinwe abiaun ea iyuadan», ea haska wabainimenkain itana. Abiyaun beni kainkin ea aka, Kudan hen pukebainkin ea akadan, en bis-bis ikeanyamaki. unu abiaun txintutani Santa Hei mabidis akin, ikaunkindan, ea bis imakeanbainiki yukindan. Unu ui beai, ui bekin, ea aka. Dasibi abiaun mesten wakin keyua, nuitapakaini.




  Atimas Pukalpaki, ituxiamaki, hanixun en uina Pukalpa.




  Unu txaxa daka en uintuxiniki, kadu buan-buanai.




  «Hawamen», en iniki.




  unu kadu kuxibaunbauni en uina. Unu txintuntanai en uinnun Yadina. Txintuntani ea buteniki, Yadina anu ea butea. Ha Dikadu ea ixun:




  — Min ma huai? ea waa.




  — En huai.




  — Peki. Hudiwe.




  Hawen hiwetan iyuxun ea hanu naxiti inun hanu puiti hanu uxati. Dasibi ea unanmakin.




  Ma habe dayaai en hiwea,




  ha diusun hantxa yuia ma ea wamakin. En nawan hantxauma, nawan hantxa en ninkadiama en kenea unama ea dayamakin, ea haa aka, datei. Dikaduki datei datebiai habiaskabiaken en habe dayapauniki. Hawen hantxaki dateidan ea kuxakiki ikadan.




  Habe dayai en hiwea ana ea Bauta iweima. Hanu en hiweken:




  — Min mabu binti katsi ikai, ea waniki.




  — En atiduki, en aka.




  — Mian hatu mabu inanwe, ha atisanadu bixanwe iwanan.




  Ea yununi mabu, ea bixunwe en bintimis. En nabu mabu waa: kapankan wakin, disi wakin, maiti wakin, kanum neakin, munti xetaya wakin, xanpanan wakin, haxi wakin kuki wakin kakan wakin dasibi mabu waabu. En bia en hatu paka. Hanuxun ha atisanadu hatun biatun abiaunwen biandan, hanu hatu bintixun. Ana mabu ea hawen bixunabu: «Eskatian mutu pewawe», iwanan. Ea mikaniku waima. En hiwea, ea mutu tsekamakin ea kunya akin hawen hantxa kuxipawen. Ea kunya akin hiwea, haki datei, saki saki iki ea dateimenkain, itan. Ha mutu tsekai, mutuxuni ea tsekama hawen tornillo betsa en senkeken ea kunya, kunya aniki. Ea kuxai dabanen, en inundan ea haska waa, datekin en beya waniki. Dikadudan ainbu beya wakin aka wakindan, hawen hantxa beya wakin, hawen yudan beya wakin habe daya, beya waidan, haskani en hiwea. En dayai en hiwea, mabu hatu inanai en hiweken.

